
Viðbrögð Arctic Sea Farm við umsögnum um matskyldufyrirspurn vegna 
skiptingar eldissvæðisins Eyrarhlíðar í tvö eldissvæði 

Arctic Sea Farm fól Marvakt ehf. að vinna matskyldufyrirspurn vegna fyrirhugaðrar skiptingar 
eldissvæðisins Eyrarhlíðar í Dýrafirði í tvö aðskilin eldissvæði. Svæðið hefur frá upphafi 
nýtingar verið rekið sem tvær aðskildar rekstrareiningar, en rekstur þeirra hefur þó lotið 
sameiginlegum hvíldartíma. 

Tilkynningunni var skilað til Húsnæðis- og mannvirkjastofnunar (HMS) í júlí 2026 og var til 
kynningar 9. júlí til og með 6. ágúst 2026. Umsagnaraðilar óskuðu eftir fresti til að skila 
umsögnum til loka ágúst sem var gefinn.  

Umsagnir bárust frá:  

- Ísafjarðarbæ 22.7.2026 
- Matvælastofnun 4.8.2026 
- Náttúrufræðistofnun 6.8.2026 
- Vegagerðinni 6.8.2026 
- Laxinn lifi 10.8.2026 
- Umhverfis- og orkustofnun 19.8.2026 
- Hafrannsóknarstofnun 8.9.2026 

Sameiginlegt með umsögnum allra umsagnaraðila, að einum undanskildum, er að þar er 
talið að nægjanlega hafi verið gerð grein fyrir framkvæmdinni og að breytingin kalli ekki á 
sérstakt mat á umhverfisáhrifum. 

Einn umsagnaraðili, Laxinn lifi, telur hins vegar að framkvæmdin eigi að sæta mati á 
umhverfisáhrifum og tekur eftirfarandi fram: „Verði ekki á það fallist ber að fylgja fullri 
málsmeðferð samkvæmt 20. gr. laga 4 nr. 111/2021 og afla áður en ákvörðun er tekin: (i) 
gildandi leyfa og skýringa á núverandi svæðaskipan; (ii) fullnægjandi mats á ástandi 
vatnshlotsins og hættu á hnignun; (iii) samanburðargagna um lífmassa, framleiðslu, fóður, 
losun, hvíld og botnástand; og (iv) umsagna Matvælastofnunar, Umhverfis- og 
orkustofnunar og Hafrannsóknastofnunar um aðskilda hvíld og nauðsyn samræmdrar 
hvíldar fjarðarins. Komist stofnunin, að lokinni slíkri málsmeðferð, að þeirri niðurstöðu að 
framkvæmdin sé ekki matsskyld er þess óskað að hún setji fram skýrar ábendingar skv. 2. 
mgr. 20. gr. um bindandi leyfisákvæði um lífmassa, framleiðsluforsendur, samræmda hvíld 
og vöktun til að fylgja eftir þeim forsendum sem lagðar eru til grundvallar í tilkynningu 
framkvæmdaraðila“. 

Framangreindar umsagnir liggja því fyrir við afgreiðslu málsins. 

Þá tekur Hafrannsóknarstofnun einnig fram í sinni umsögn að stofnunin telur „mikilvægt að 
skýr skilyrði verði sett um reksturinn. Tryggja þarf að heildarstanandi lífmassi fari ekki yfir 
10.000 tonn, að ákvæði um hvíld eldissvæða sé virt og að niðurstöður vöktunar ráði því hvort 
þörf sé á lengri hvíld áður en ný eldislota hefst.  

Jafnframt þarf að tryggja að starfsemin samræmist lögum nr. 36/2011 um stjórn vatnamála 
og leiði ekki til versnunar á ástandi vatnshlotsins eða þess að umhverfismarkmið þess náist 

ekki. Að framangreindum skilyrðum uppfylltum telur Hafrannsóknastofnun ekki þörf á að 
framkvæmdin sæti mati á umhverfisáhrifum.! 

Umhverfis- og orkustofnun minnir á að breytingarnar kalla á breytingu á starfsleyfi 
rekstraraðila og jafnframt sé þörf á að uppfæra vöktunaráætlun rekstararðila vegna 
breytinganna. 

Matvælastofnun áréttar að umsögn þessi felur ekki í sér afgreiðslu á umsókn um breytingu á 
rekstrarleyfi. Slík umsókn verður tekin til sérstakrar meðferðar hjá Matvælastofnun, þar sem 
m.a. verður lagt mat á ofangreind atriði. 

 

Arctic Sea Farm tekur undir framangreind sjónarmið Hafrannsóknastofnunar, Umhverfis- og 
orkustofnunar og Matvælastofnunar. Félagið starfar í samræmi við gildandi lög, starfsleyfi og 
rekstrarleyfi. Eldissvæði félagsins hafa frá upphafi verið hvíld í samræmi við lögbundnar kröfur 
og vöktun hefur farið fram á öllum eldissvæðum. Vöktun hefur jafnframt verið aukin með 
hliðsjón af lögum um stjórn vatnamála og leiðbeiningum Hafrannsóknastofnunar og 
Umhverfis- og orkustofnunar, sem jafnframt samþykkir vöktunaráætlanir félagsins. 

Arctic Sea Farm er ljóst að sækja þarf sérstaklega um breytingar á starfsleyfi og rekstrarleyfi 
hjá Umhverfis- og orkustofnun annars vegar og Matvælastofnun hins vegar. Félagið mun 
leggja fram viðeigandi umsóknir þegar álit Húsnæðis- og mannvirkjastofnunar liggur fyrir. 

Með vísan til framangreinds telur Arctic Sea Farm að fyrirliggjandi gögn og umsagnir styðji þá 
niðurstöðu að fyrirhuguð breyting sé ekki háð mati á umhverfisáhrifum. Félagið óskar þess 
því að Húsnæðis- og mannvirkjastofnun ljúki málsmeðferðinni á þeim grundvelli. 

 

 

Virðingarfyllst, 

 
 

 

 

 

 

Fyrir hönd Arctic Sea Farm 
Daníel Jakobsson 
Forstjóri 

 

Fyrir hönd Marvaktar 
Eva Dögg Jóhannesdóttir 

Ráðgjafi 


